
శ్రీరంగనాథరామాయణము




ద్విపద







గోరంగ నొకలక్షగోవుల నిచ్చె - నాఋశ్యశృంగాదు లైన ఋత్విజులు 

నవి పంచుకొని ముదమందిరి ప్రీతిఁ; - బ్రవిమలాధ్వరకర్మ పరిచారకులకు 

నరనాయకుఁడు సువర్ణములు కోటియును - వరభూషణంబులు వలయువారలకుఁ 

గామితార్థంబులు కామించువారి - కేమి వాక్రుచ్చిన నింపార నిచ్చి, 

పరఁగు భూసురులకు భక్తితో మ్రొక్కి - వరుస వా రిచ్చు దీవనలు గైకొనుచు      450 

బ్రకటదివ్యాంబరాభరణాదు లొసఁగి - యకలంకచిత్తుఁడై యపభృథం బాడి 

శ్రీమహితుఁడు ఋశ్యశృంగుచేఁ బుత్త్ర - కామేష్ఠిఁ జేయింపఁగా నేగుదెంచి, 

క్రమ మొప్ప యాగభాగములు గైకొన్న - యమరు లారావణు నాత్మలోఁ దలఁచి,




దేవతలు బ్రహ్మకడ కరిగి రావణు బాధలఁ దెల్పుట


బ్రహ్మఁ గనుంగొని ప్రణమిల్లి నిలిచి - "బ్రహ్మ! నీవరశక్తిఁ బంక్తికంధరుఁడు 

ప్రవిమలాచార్యుల బ్రహ్మర్షివరుల - దివిజుల మునుల బాధింపుచున్నాఁడు. 

దారుణవరశక్తి దలఁప మాచేత - వారిజాసన! వాఁడు వారింపఁబడఁడు. 

సురగణంబులతోడ సుత్రాముఁ బట్టి - పరిభవింపుచు నేఁచు బాహుదర్పమున 

గంధర్వయక్షాదిగణముల మునుల - బంధించు సాధులఁ బట్టి బాధించు. 

వాఁడన్న కులగిరు ల్వడవడ వడఁకు - వేఁడిమి చూపఁగ వెఱచు భాస్కరుఁడు. 

వీఁకతో నతఁ డున్నవీట నెన్నఁడును - దేకువచెడి గాలి దిరుగంగవెఱచు,      
460

నన్నిశాచరుఁ గన్న నాటోప మెసఁగ - మున్నీరు కడలొత్తి మ్రోయంగ వెఱచు, 

నేపునఁ గన్నప్పు డెల్ల మ మ్మేఁచు - పాపాత్ముఁ డగు నట్టిపంక్తికంధరుని 

నంతంబు నొందించు నాయుపాయంబు - చింతింపవలయు నీచిత్తంబులోన" 

ననవుడు నాతెఱం గంతరంగమునఁ - గని బ్రహ్మయును దేవగణము నీక్షించి 

“యమరులచేఁ జావఁ డసురులచేత - సమయఁడు గంధర్వసమితిచేఁ జెడఁడు 

రజనీచరులచేత గ్రాగ డెన్నఁడును - భుజగసంఘములచేఁ బొలియఁ డెన్నఁడును 

యక్షులచే నీల్గఁ డాలంబులోనఁ - బక్షియూథంబుచేఁ బడఁడు, వానికిని 

వర మిచ్చునప్పుడు వాక్రువ్వఁడయ్యె - నరులఁ గావున వాఁడు నరులచేఁ జచ్చు 

విశదంబుగా నింక వినుఁడు హిరణ్య - కశిపుఁడు లోకముల్ గారించునాఁడు 

నరసింహరూపంబు నారాయణుండు - ధరియించి వాని విదారించినాఁడు :;      
470

వాఁడె వీఁడై విశ్రవసునకుఁ బుట్టి - నాఁడు గావున నేఁడు నారాయణుండు

వీని నిర్జించు నవ్విష్ణుని నభయ - దానంబు మన మింకఁ దగ వేఁడవలయు" 

నని దేవతలతోడ నాబ్రహ్మ పలుక - ననువొంద నందఱు నప్పుడే కదలి 

యమృతాబ్ధికడ కేగి యచ్యుతుఁ గాంచి - విమలచిత్తులు నయి విబుధులు వేడఁ

గరములు ముకుళించి కడుభక్తి మ్రొక్కి - యరుదుగ సుర లప్పు డావిష్ణు గాంచి

		 ఈ పేజీలో చివరి మార్పు 18 డిసెంబరు 2023న 23:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

